
Avlskonferanse 2010

Greinargerð til stjórnar Landssamtaka sauðfjárbænda
 um ráðstefnuna Avlskonferanse 2010 

Helgina  13.  og  14.  febrúar  sl.  fór  undirritaður  fyrir  hönd  Landssamtaka  sauðfjárbænda  á 

ráðstefnuna Avlskonferansen 2010 sem haldin var á vegum Norsk Sau og Geit & Animalia um 

norska sauðfjárrækt og hvernig talið er að hún þróist á næstu árum. Á ráðstefnuna mættu rúmlega 

250 manns frá flestum stöðum/héruðum í Noregi. Einnig voru fimm erlendir aðilar sem sóttu 

ráðstefnuna, tveir frá Danmörk, einn frá Svíþjóð og tveir frá Íslandi, þeir Jón Viðar Jónmundsson 

landsráðunautur í sauðfjárrækt og undirritaður.

Hér á eftir ætla ég að gera grein fyrir helstu punktum sem mér þóttu áhugaverðir á ráðstefnunni, 

eitthvað af þessum atriðum má vel framkvæma á Íslandi, annað á kannski ekki við. Einnig mun 

ég setja fram mína persónulegu skoðun á sumum hlutum en hún þarf ekki endilega að vera sú 

rétta.

Segja má að efni ráðstefnunnar hafi skipst í eftirfarandi fimm hluta:

a) Skyldleikarækt

b) Krafan til lambakjöts í framtíðinni

c) Feðralínur: Betri og árangurríkari framleiðsla?

d) Mæðurnar, nýir eiginleikar í kynbótastarfi og betra kynbótamódel

e) Hvers er að vænta á allra næstu árum

Skyldleikarækt:

Í upphafi þessa málflokks flutti Thor Blichfeldt, landsráðunautur greinargerð um hvað áunnist 

hefur í erfðaframförum sauðfjár síðustu 10 ár. 
Norsk Kvit Sau (NKS)* 1999 Framfarir 2009

Fallþungi, 160 d. (kg) 18,0 + 2,0 20,0
Lömb til nytja 1,6 + 0,1 1,7
Kíló eftir á 28,8 + 5,2 34,0
Gerð R- R
Meðalverð (kr/kg) (verðlag 2009) 45 NOK** 46 NOK
*Gildir  um  hrútahringi  hjá  NKS  kyninu,  en  ekki  stofninn  í  heild.  Hringirnir  eru  sérstakt  fyrirkomulag  við 
afkvæmarannsóknir í Noregi.
**NOK eru norskar krónur. 1 NOK er ca. 21,5 íslensk króna um þessar mundir.

Framreiknað  á  verðlag  ársins  2009  þýðir  þessi  afurðaaukning  um  200  NOK  á  kind  nettó, 

þátttakendur  á  ráðstefnunni  voru  þó  ekki  sammála  um  þá  tölu,  töldu  hana  lægri,  þar  sem 

kostnaður við kálbeit og meira kjarnfóður væri mikill. Framfarirnar hafa hins vegar aukist mun 

meira á síðustu 2 til 3 árum en þetta 10 ára tímabil segir til um. Hjá spæl sem er skylt íslenska 

fénu eru framfarirnar talsvert minni en þessar tölur segja til um. Þrátt fyrir þessar miklu framfarir 

hefur aukning í skyldleikarækt verið lág eða undir 0,5% á kynslóð.

Næsta erindi flutti Gunnar Klemetsdal, prófessor við UMB þar sem hann rakti í fáum orðum 

hugmyndafræðina  á  bak  við  skyldleikarækt,  hvernig  hún  væri  reiknuð  og  hvað  hún  þýddi. 

Skyldleikastuðull  F  er  reiknaður  út  frá  því  hversu  oft  sameiginlegur  forfaðir  kemur  fyrir  í 

ættarskrá, tala á milli 0 og 1. Ef foreldri og afkvæmi eru pöruð er F = 0,25, hálfsystkini pöruð 

gefur  F  =  0,125.  Með  skyldleikarækt  eykst  tíðni  arfhreinna  sæta,  afblendnum  fækkar  og 

erfðafjölbreytileiki  minnkar.  Matvæla-  og  landbúnaðarstofnun  Sameinuðu  þjóðanna  (FAO) 

mælir með að þessi prósenta sé 1% eða minna á kynslóð til að lámarka áhættu skyldleikaræktar. 

Skyldleikaprósenta er meðaltal F fyrir heila kynslóð, árgang í sauðfjárrækt. Ef prósentan er há 

eykst skyldleikarækt hratt í  stofni,  það gerist oft með aukinni notkun sæðinga þegar einstaka 

einstaklingar  fá mjög mikla  notkun. Þá eykst  skyldleikaræktarprósenta  mjög hratt  sem eykur 

hættuna á skyldleikaræktarhnignun. Erlendis hefur hún komið fram í ýmsum myndum, t.d. lakari 

frjósemi. 

Að því er ég best veit eru áhrif skyldleikaræktarhnignunar hjá íslenskum búfjárstofnun lítil og 

vart sjáanleg nema þá kannski sem minni erfðafjölbreytileiki og hann er erfitt að mæla. Nokkrar 

aðferðir eru til sem nýta upplýsingar um skyldleika við kynbótaútreikninga og skoða Norðmenn 

hvað mest að innleiða í BLUP matið refsingu ef skyldleikastuðull  einstaklings er of hár, því 

BLUP  mat  byggir  mjög  á  skyldleikatengingum.  Önnur  aðferð  er  að  nýta  sér  hagstæðasta 

erfðaframlag (optimal contribution), sem byggir á hvaða eigi að nota hvern einstakling mikið út 

frá ákveðinni skyldleikaaukningu í stofni. Sú aðferð býr við takmarkað reiknirými í dag (mest 

4000 gripi).

Thor  Blichfeldt  hélt  síðan  erindi  um hvað  Norsk  Sau og  Geit  ætlaði  að  gera  til  að  stjórna 

skyldleikarækt  svo  hún  verði  ekki  of  mikil.  Hjá  NKS  kyninu  eru  um  75%  af  hrútum  í 

afkvæmarannsókn synir stöðvarhrúta og hafa þeir reiknað út að 20 nýja hrúta þurfi árlega til að 

halda skyldleikarækt undir 1% á kynslóð og þá þurfa þeir allir  að fá jafn mikla notkun, þ.e. 

hámarksnotkun á hvern en jafn mikil á alla, t.d. 1000 skammtar á alla 20 hrútana.

Reynslan er hins vegar sú að sumir hrútar fá margfalda notkun á við aðra og framlag þeirra til 

næstu kynslóðar er því mun meira jafnframt því að þeir sem fá mesta notkun fá líka oft bestu 

ærnar. Til að stjórna notkun hrútanna á að nota eftirtaldar reglur:

a) Setja kvóta á hversu mikið hver hrútur er notaður. 1 skammt á hverjar 50 ær í hring 

(Hrútahringir eru sérstakt ræktunarkerfi í Noregi).

b) Aðeins taka ákveðið marga hrúta til prófunar undan hverjum hrút. (Norðmenn greiða 

styrki útá hrúta í afkvæmarannsókn)

c) Ekki  taka  meira  en  2-3  nýja  hrúta  undan  sæðingahrút  á  stöð  og  4-6  þar  sem 

sæðingahrútur er móðurfaðir.

d) Kynbótafræðin  segir  að  para  eigi  þann  besta  með  þeirri  bestu.  Til  að  jafna 

erfðaframlagið var nefnt að para bestu ærnar skv. kynbótamati með lökustu hrútunum 

og bestu hrútana með lökustu ánum.

Efnt var til umræðna um þessar tillögur og sitt sýndist hverjum á ráðstefunni, flestir voru þó 

sammála um að einhverjar reglur þyrfti að setja.

Ég tel að svona reglur séu góðar og vel framkvæmanlegar, t.d. á Íslandi, þær yrðu hins vegar  

mjög umdeildar í upphafi og þar sem ekki hafa fundist miklar vísbendingar um hnignun vegna  

aukinnar skyldleikaræktar held ég að margir teldu þær gagnslausar. Skyldleikarækt í íslensku fé  

mun að öllum líkindum aukast mjög á allra næstum árum vegna þess hve mikla notkun bestu  

sæðingastöðvahrútarnir hafa fengið á síðustu 2-3 árum (Raftur, Kveikur og Bogi).

Krafan til lambakjöts í framtíðinni

Fyrsta erindið undir þessu flokki flutti Even Nordal frá norsku upplýsingaskrifstofunni fyrir kjöt. 

Lykilpunktar í hans erindi voru:

- Lambakjöt þekkist varla sem hversdagslegur matur í Noregi. 7% af neyslunni er um 

helgar sem góður fjölskyldumatur, 55% þegar gestir koma í heimsókn og reiða þarf 

fram góðan mat og 42% á tyllidögum. Tyllidaga í Noregi má flokka í þrjú tímabil, 

kjötsúpa að hausti (Fårikål),  lambasteik um páska og pinnakjöt á jólum. Á öðrum 

tímum er lambakjöt lítt áberandi í búðarhillum.

- Einnig velti hann fyrir sér hvort ætti að bjóða uppá ferskt kjöt yfir lengri sölutímabil, 

til að sníða það betur að þörfum neytenda, t.d. með því að lengja sláturtímabilið. Þetta 

hefur oft verið til umræðu á Íslandi og svaraði Nordal spurningunni bæði játandi og 

neitandi, taldi réttara að leggja áherslu á gæðin og mæta því með frosnu eða þýddu 

kjöti  utan  hefðbundinnar  sláturtíðar  frekar  en  bjóða  uppá  misjöfn  gæði  kjöts  á 

óhefðbundnum sláturtíma.

- Finna ný tímabil fyrir kjötið en þessi þrjú framangreindu, t.d sem grillkjöt á sumrin 

eða sem norska merkjavörur.  Læri  frá  Nýja-Sjálandi  er  þekkt vörumerki  víða um 

heim.

- Einnig að markaðssetja kjötið út frá nærumhverfi framleiðslunnar, t.d. Lofotenlamb 

eða Kvitsøylamb.

- Best sé að fá lömbin til slátrunar í þyngdaflokknum 16-20 kíló, þá skrokka sé best að 

selja en þyngri  skrokkar henti  betur í fínvinnslu/úrbeiningu sem gefur hærra verð. 

Hins  vegar  þarf  eftirspurninni  eftir  svo þungum skrokkum að stjórna  sölu  þeirra. 

Norðmenn  hafa  stundum gripið  til  refsingar  fyrir  þunga  skrokka  á  síðustu  árum, 

Nordal var persónulega ekki fylgjandi slíkri stefnu.

- Fá öll lömb í fituflokk 2, það er það sem neytandi vill og tilbúinn að borga mest fyrir.

- Bæta vinnslu kjötsins, skrifstofa hans fær margar kvartanir um seigt kjöt sem sé dæmi 

um of hraða kælingu eftir slátrun.

Annað erindið í þessum flokki flutti Hans Wittussen frá Totalmarked. Hann byrjaði á að segja frá 

því að verð dilkakjöts í Noregi hefði nærri tvöfaldast  á 30 árum, það er meira en nokkurrar 

annarrar  kjöttegundar  í  landinu.  (Úr  ca.  30  NOK  í  60  NOK,  trúlega  ekki  tekið  tillit  til 

verðlagsþróunar).  Einnig sýndi hann mynd af hvernig meðalþungi í  viku 52 hefur breyst  frá 

1996, þá var hann 17,3 kg með meðalgerðina O- og 20% í úrvalsflokk1. Í fyrra var hann 18,5 kg 

með meðalgerðina R og 70% í úrvalsflokk. Í dag eru Norðmenn komnir með allt að því 19 kg 

fallþunga í fitflokk 2, var 17,5 kg 1996. Hvað varðar fitumatið þá eru ekki nema rétt rúm 10% 

skrokka sem fara í 3 fituflokk eða hærra, var 25% árið 2000. 

Norðmenn borða rétt um 330.000 tonn af kjöti á ári, tæp 3% þess eru flutt til landsins (9.200 

tonn). Lambakjöt hefur rúmlega 7% markaðshlutdeild (24.550 tonn), 5% af lambakjöti eru flutt 

til landsins (1.200 tonn), mest frá Íslandi en einnig mikið frá Afríku (SACU lönd) og taldi Hans 

að innflutningur frá SACU2 löndum myndi aukast mikið á næstu árum. 

Til að auka söluna taldi hann að leggja mætti meiri áherslu á úrbeinað kjöt, það seldist betur en 

það væri ekki mjög klókt að stækka þann markað mikið þar sem að gat væri í WTO samningnum 

varðandi  innflutningsvernd  á  úrbeinuðu lambakjöti.  Einnig  er  kostnaðarsamt  að  úrbeina  litla 

skrokka en það væri hinsvegar ekki neikvætt að selja lambasteik með beini til neytenda.

Síðasta erindið í þessum flokk flutti prófessor Odd Vangen frá UMB. Það fjallaði um hvernig 

ætti að skilgreina áhrif kynbóta á gæði lambakjöts. Á að meta kynbæturnar eftir aukinni þyngd 

og EUROP kerfinu sem greiðslukerfi, eða á að meta kynbæturnar sem bætt slátur- og bragðgæði 

kjötsins. Í hnotskurn hefur kynbótastefnan í dag og EUROP kerfið leitt til meira kjöts með bæði 

lakari slátur- og kjötgæði. Aukinn fallþungi leiðir til minni þroska við sama aldur (hlutfall beina, 

vöðva og fitu verður öðruvísi). Hraðari vöxtur leiðir einnig til hærri þunga hjá fullorðnum dýrum 

og  val  fyrir  sífellt  minni  fitu  leiðir  til  minni  innvöðvafitu.  Innvöðvafita  gegnir  mikilvægu 

hlutverki við eldamennsku, t.d. svo matur  bragðist  vel.  Í  svína og nautakjötsframleiðslu hafa 

innvöðvafita, kjötlitur og sýrustigsfall eftir slátrun verið nýtt í kynbótamarkmiðum. Rakti Odd 

hvernig það hefði verið notað og sagði frá rannsókn sem gerð var á kindum í eigu skólans í Ási. 

Taldi hann alla þessa þætti eiga heima í kynbótamarkmiðum vegna slátur- og kjötgæða, það fer 

þó eftir því hversu ódýrt er að mæla og skrá eiginleika svo arðbært sé að nýta hann til kynbóta.

Þessa þætti má í auknu mæli líta til á Íslandi. Þegar ég var á Nýja-Sjálandi fyrir tveimur árum,  

sá ég að þar voru menn mikið farnir að horfa á þessa hluti vegna þess að stór hluti sölu þeirra  

1 Úrvalsflokkur er skilgreindur sem vöðvaflokkur E til  O+ og fituflokkur 1+ til  3-.  Aukagreiðsla  á lömb innan 
þessara flokka.
2 SACU = Southern African Customs Union; Suður-Afríka, Botsvana, Lesóto, Svasíland og Namibía. 

er ferskt kjöt, þá hefur kjötlitur mikið að segja. Sá m.a. mynd sem sýndi hvernig kjöt af lömbum  

undan sitt hvorum hrútnum breytti um lit dag frá degi í kæliborði í 10 daga.

Feðralínur: Betri og árangurríkari framleiðsla?

Hér voru flutt nokkur erindi, m.a. af Odd Vangen, Thor Blichfeldt og Sigbjørn Eikje um hvers 

væri að vænta af slíku skipulagi en það snýst um að koma upp ákveðnum feðralínum (svipað og í 

svínarækt)  til  að  framleiða  hrúta  sem eingöngu hafa  góða  kjöteiginleika  til  að nota  á  ær  til 

kjötframleiðslu  bæði  til  að auka framleiðsluna  og gera hana hagkvæmari.  Einnig fluttu  tveir 

bændur erindi þar sem þeir sögðu frá reynslu sinni af slíku skipulagi.

Í lokinni voru síðan allir ráðstefnugestir settir í hópa til að ræða þessi mál og spá um hvort þetta 

væri vænlegur kostur fyrir Norðmenn og voru 10% þeirra á því að eftir 10 ár yrðu 150.000 ær 

paraðar undir slíka hrúta en um helmingur taldi fjöldann verða undir 10.000 ám.

Ég ætla ekkert að rekja þennan lið meira, þar sem ég tel hann ekki vera eitthvað sem íslensk  

sauðfjárrækt eigi að hugsa um.

Við lok fyrri dagsins var síðan erindi frá Animalia um skýrsluhaldskerfi þeirra Norðmanna sem 

komið er á netið, ekki ólíkt fjarvis.is. Það sem vakti athygli mína í því erindi var að 90% lamba 

voru  merkt  með  rafrænu  eyrnamerki  vorið  2009  sem  og  tenging  kerfisins  við 

heilsuskráningarkerfi Norðmanna sem til dæmis dýralæknar og sláturhús eru tengd við. Ég tel að 

eigi  að reyna koma á svipuð heilsuskráningarkerfi  á  Íslandi,  m.a.  til  að lámarka vinnu við  

lyfjaskráningar vegna gæðastýringar og nýta fjarvis.is kerfið eins og best verður á kosið.

Mæðurnar, nýir eiginleikar í kynbótastarfi og betra kynbótamódel

Undir þessum lið voru flutt  nokkur erindi,  fyrsta  erindið flutti  Ola Nafstad frá Animalia  um 

hvaða kosti sauðkind framtíðarinnar eigi að hafa. Þeir skiptast í þrjá flokka sem skarast allir og 

eru framleiðslueiginleikar, hagrænir eiginleikar og dýravelferð.

- Undir  framleiðslueiginleika  fellur  frjósemi  sem  þarf  að  vera  jöfn  og  góð,  góð 

mjólkurlagni svo lömbin vaxi vel, lítil vanhöld og æviframleiðsla kindar þarf að vera 

há.

- Undir  dýravelferð  falla,  gott  móðureðli,  jöfn  fæðingarþyngd  sem leiðir  til  jafnari 

fallþunga,  lítil  burðarhjálp,  sjúkdómaþolin  og  mjólkurgæði  hrámjólkur  (sagði  frá 

rannsókn sem hefur sýnt að minna mótefni er í mjólk eftir því sem fleiri lömb eru 

fædd hjá kind, hærra hlutfall lamba drepst á fyrstu klukkustundunum)

- Undir  hagræna  þætti  falla,  vinnuhagræðing  (lítil  vinna  á  hverja  kind),  að 

æviframleiðsla verði há og að fullorðinsþungi verði í jafnvægi, þá þarf minna fóður. 

(Viðhaldsfóðrunarkostnaður).

Ef  kind á  að hafa alla  þessa eiginleika  leiðir  það til  þess  að jaðaráhrifin  af  erfðaframförum 

undanfarinna  ára  vegna  kjötgæða  lækka  því  framangreindir  eiginleikar  verða  í 

ræktunarmarkmiðum. Það krefst hins vegar annars og mun umfangsmeira skráningarforms sem 

óvíst er að bændur vilji, vegna meiri vinnu við skráningar.

Allt  framangreint  eru  atriði  sem  ég  tel  að  megi  horfa  meira  á  í  íslenskri  sauðfjárrækt,  

mismunandi milli  búa,  en ef  allir  tækju bestu búin sér til  fyrirmyndar myndu afurðir aukast  

margfalt á við það sem er í dag.

Annað erindið hér flutti Sigbjørn Eikje um hvort erfðafræðileg tengsl væru á vanhöldum lamba. 

Tilefni rannsóknarinnar er að vanhöld lamba hafa aukist mikið á undanförnum árum í Noregi. 

Niðurstöður þessarar rannsóknar voru að arfgengi er mjög lágt eða á bilinu 0,2-1 % og með svo 

lágt arfgengi er varla hægt að vinna í kynbótum, því er hér um umhverfistengdan þátt að ræða, 

sem ekki er hægt að taka inní kynbótaútreikninga.

Þriðja erindið flutti Inger-Johanne Holme um fæðingar- og vorvigtun lamba. Þessa mælikvarða 

hafa Norðmenn verið að skoða í nokkur ár til að setja inní kynbótaútreikninga og var inntakið að 

hvetja til aukinnar skráningar á þessum mælingum til að gefa betri upplýsingar. Kynbætur fyrir 

vorþunga leiða til  hærri  fæðingarþyngdar  > hærri  fallþungi að hausti.  Fæðingarþyngd má að 

vissu marki  stjórna með fóðrun á seinni hluta  meðgöngu eftir  fósturtalningu en vorvigtun er 

öruggari mælikvarði á þennan eiginleika.

Fjórða erindið undir þessu lið flutti Inger Boman um endingu ánna, hvort þar væri um arfgengan 

eiginleika að ræða. Lýsti hún rannsókn sem var gerð og leiddi í ljós að um arfgengan eiginleika 

er að ræða en arfgengið er lágt, um 10%. Þó er ekki um fullmótaðar reikniaðferðir að ræða, þær 

eru í þróun í Danmörku. Taldi að jafnvel mætti fá betri endingu með því að velja sérstaklega 

gegn ákveðum sjúkdómum, t.d. júgurbólgu.

Fimmta erindið flutti einnig Inger Boman og var það um samhengið milli vaxtarhraða lambsárið 

og fullorðinsþunga grips. Göngin sem unnið var með voru ekki nægjanlega mikil en sýndu að 

fyrir 10 ára tímabil myndi fullorðinsþungi NKS aukast um 7,2 kg og spælsau um 5,8 kg. Taka 

verður með í reikninginn að takmörk eru fyrir hvað kind getur orðið þung, munum trúlega ekki 

sjá 200 kílóa kind. Hvernig á að nota upplýsingar um þennan eiginleika í framtíðinni? Talið er 

best að leggja minni áherslu á fallþunga í kynbótaeinkunn eða þá að taka fullorðinsþunga inní 

kynbótaeinkunn þar sem refsað væri fyrir háan fullorðinsþunga.

Síðasta erindið flutti Sigbjørn Eikje um hversu mikið ætti að setja á undan hverjum hrút árlega. 

Tilefni þess er að fá meiri upplýsingar um dætraeiginleika hrúta við val á sæðingastöð. Þar sem 

arfgengi flestra þeirra eiginleika er lágt þarf að nota hrúta í prófun mikið og setja á undan þeim 

strax svo upplýsingar fáist fljótt, um hvern hrút. Jafnframt sýndu útreikningar hans fram á að 

skyldleikarækt jókst ekki of mikið við mikla notkun, undir 1% á kynslóð. Þetta eru svosem ekki 

ný vísindi en útreikningar hans eru mikilvægir til að sýna fram á, að nauðsynlegt er að nota hrúta 

vel á fyrsta ári og setja nægjanlega mikið á undan þeim.

8



Avlskonferanse 2010

Hvers er að vænta á allra næstu árum

Undir þessum lið var verið að draga saman lykilatriði ráðstefnunnar, fyrst flutti Torstein Steine, 

prófessor við UMB, tvö erindi þar sem hann setti norska sauðfjárrækt í alþjóðlegt samhengi, hún 

er  ekki  stór  í  því  samhengi  en  hann ræddi  ýmsar  hliðar  hennar.  Hann taldi  öflugasta  vopn 

norskrar  sauðfjárræktar  væri  að rita  fræðigreinar  um þann árangur  sem náðst  hefur  í  norsku 

kynbótastarfi til að sýna öðrum sauðfjárræktarlöndum framá hvað hægt væri að gera.

Seinna erindi hans fjallaði um hvaða nýjungar yrðu notaðar við framkvæmd kynbótastarfsins á 

næstu árum. Lýsti hann ýmsum aðferðum sem þróast hafa innan erfðafræðinnar á síðustu árum, 

svo sem með vali út frá erfðamengi. Taldi hann að þessar aðferðir myndu ekki ná fótfestu á 

næstu 10 árum, svo skammt á veg væri þróun þeirra komin. Hins vegar taldi hann skýrsluhaldið 

aldrei mikilvægara en nú, kynbótamarkmið verði að vera vel hugsuð og skilgreind. Samsetning 

sauðfjárstofnsins  þarf  að  vera  góð,  nota  eigi  hrútana  líkt  og  nú  jafnvel  þó  ein  eða  fleiri 

kynbótaaðferðir/stefna  verði  í  notkun,  einnig  eru  bændur  sem  hafa  staðfasta  stefnu  í 

kynbótastarfinu mikilvægir. Til viðbótar gæti blendingsrækt komið (feðralínur) sem og notkun 

heilsufarseiginleika.

Síðasta erindið flutti Ola Nafstad um smitsjúkdóma sem taka þarf tillit til við kynbótastarfið og 

hvaða þýðingu það hefði að skrá þá hluti vel. Enginn þarf að efast um ágæti þess og þó þessi 

fyrirlestur hafi mest snúið að norskum aðstæðum hjó ég eftir því að hann nefndi að ekki væri 

sjálfgefið að hver sem er geti  selt  lífdýr til  kynbóta,  til  að svo væri þyrfti  hann að uppfylla 

ákveðna skráningu á heilsufari hjarðar sinnar. Einnig nefndi hann að til að hindra smitsjúkdóma 

mætti koma upp sambærilegum reglum og krafa er um í nýjum fjósum í Noregi, svipuð aðstaða 

og er í fjárhúsunum á Hesti í Borgarfirði þ.e. að útihús eru sér vinnustaður þar sem klæðst er í 

vinnufatnað í þar til gerðu herbergi áður en vinna byrjar.

Að lokum

Ég hef hér að framan fjallað lauslega um þá fyrirlestra sem voru haldnir á þessari ráðstefnu, í 

tölublaði  2/2010 af  Sau og Geit  verður  gerð  grein  fyrir  lykilatriðum sem og að  efni  flestra 

fyrirlestra á að verða aðgengilegt á heimasíðu www.nsg.no með tíð og tíma.

Til viðbótar vil ég benda hér á nokkra tengla af heimasíðu Animalia, þar sem má nálgast  

ýmsa bæklinga sem hægt var að fá þarna á ráðstefnunni.

Go'mørning (fagblað Animalia): http://www.animalia.no/Publikasjoner/Gomorning/ 

Kjøttets tilstand (rit um kjötmarkaðinn í Noregi): 

http://www.animalia.no/Publikasjoner/Kjottets-tilstand/ 

Sauekontrollen: (upplýsingar um skýrsluhaldið í sauðfjárrækt)

 http://www.animalia.no/Tjenester/Sauekontrollen/Aktuelt/Aarsmelding2008/  

Kennsluefni um slátur- og kjötgæði: 

 http://www.animalia.no/Tjenester/Sauekontrollen/Aktuelt/Studieheftet-2-pa-kroken/ 

